Na osnovu člana 25. stav (1) alineja 10. i člana 56. i 64. Statuta Komore Magistara farmacije Tuzlanskog kantona, Skupština Komore magistara farmacije Tuzlanskog kantona, na VII redovnoj sjednici održanoj dana 02.04.2019. godine, donijela je:
KODEKS FARMACEUTSKE ETIKE I DEONTOLOGIJE

I – UVODNE ODREDBE

Član 1.

Kodeks farmaceutske etike i deontologije (u daljem tekstu: Kodeks) uvažava tradiciju, historiju (povijest) i savremene tekovine struke.
Član 2.

Kodeks je namijenjen usmjeravanju magistara farmacije u obavljanju djelatnosti, njegovom odnosu do bolesnika (pacijenta), strukovnih kolega, drugih zdravstvenih radnika i prema javnosti i obvezuje svakog magistra farmacije da svoj život i svoju struku posveti dobrobiti i zdravlju čovjeka.
Član 3.

Kodeks prihvataju, u Komori magistara farmacije TK, ličnom (osobnom) izjavom svi magistri farmacije zaposleni u apotekama na teritoriji TK, a nakon položenog stručnog ispita.
Lična (osobna) izjava trajno se pohranjuje u Registru članstva Komore magistara farmacije TK.
Izjava glasi:

«Ja ______________________________ svečano izjavljujem da ću:

· svoj poziv vršiti u skladu sa etičkim načelima Kodeksa, savjesno i dostojno,

· svoj rad posvetiti humanosti i zaštiti zdravlja;

· koristi bolesnika dati prednost pred ličnim interesom;

· brinuti se za ispravnu, efikasnu i sigurnu upotrebu lijekova;
· lijekove pripremiti i izdati prema najvišim standardima kvaliteta;

· čuvati povjerene mi tajne,

· svojim predpostavljenim i kolegama iskazivati dužno poštovanje;

· u vršenju svog posla neću dopustiti razlike zbog posla, vjere, rase, nacionalnosti, političke pripadnosti ili socijalnog položaja prema korisnicima usluga».
II – OPĆE ODREDBE

1. Odgovornost i neovisnost magistara farmacije

Član 5.

Magistru farmacije osnovna je vodilja briga o zdravlju pojedinca društva.

Kao zdravstveni radnik dužan je svoje stručno znanje usmjeriti svakom bolesniku i građaninu. Svoj rad mora obavljati savjesno uz poštovanje čovjeka i njegovog života.

Član 6.

Magistar farmacije je u vršenju svog poziva u granicama svoje stručne osposobljenosti i u skladu sa zakonom, samostalan i neovisan. Za svoj rad odgovoran je svojoj savijesti, pacijentima i društvu.
Član 7.

Magistar farmacije odgovoran je za svoj rad, kao i za stručno manje osposobljenih radnika u apoteci.

Njihov rad dužan je nadgledati.

Magistar farmacije ne smije dozvoliti izdavanje lijekova u apoteci osobama kojima to Zakon ne dopušta.

Član 8.

Magistar farmacije dužan je, u granicama svoje stručne osposobljenosti i nadležnosti, spriječiti pogrešno liječenje.

Magistar farmacije može, u interesu pacijenta, uskratiti izdavanje lijeka.

Ukoliko je takav lijek propisan na recept, mora se odmah konsultovati sa doktorom.

Magistar farmacije lično je odgovoran za lijekove koje je izdao bez recepta.
Član 9.

Magistar farmacije ne smije napustiti radno mjesto dok ne dobije zamjenu.
2. Obrazovanje

Član 10.

Magistar farmacije dužan je svoje stručno znanje održavati i stalno ga nadopunjavati novim saznanjima iz farmaceutske nauke.
Stalno obrazovanje i praćenje napretka u struci dužnost je i dug prema bolesnicima kako bi uvijek mogao da pruži vrhunsku zdravstvenu zaštitu.

Rukovodilac apoteke dužan je omogućiti i podupirati profesionalno obrazovanje i usavršavanje svojih saradnika.

II – POSEBNE ODREDBE

1. Uloga magistara farmacije u zdravstvu 

Član 11.

Zadatak magistra farmacije u zdravstvu je obezbijeđivanje snabdijevanja stanovništva lijekovima.

Magistar farmacije obavlja javni posao. Njegov odnos do svih korisnika mora biti isti.

Bez obzira na područje djelovanja ili specijalno stručno angažovanje, dužnost magistra farmacije je da, u granicama svojih mogućnosti, pomaže bolesniku u neposrednoj opasnosti kada nije dostupna ljekarska pomoć.
Član 12.

Magistar farmacije dužan je čuvati interes i ugled apoteke ili druge zdravstvene ustanove u kojoj je zaposlen.
Član 13.

Magistar farmacije poštuje povjerljiv i lični značaj stručnih dokumenata.  

Bilo koji podaci o pacijentima koje sazna u obavljanju svog poziva važe kao povjerljivi i stoga ih čuva kao profesionalnu tajnu. Rukovodilac apoteke dužan je zatražiti od svojih zaposlenih poštivanje ove odredbe.

U cilju čuvanja profesionalne tajne, magistar farmacije, neće javno pričati o bolestima svojih pacijenata i ljekarskim receptima. Prilikom obavljanja radova, izbjegavat će navode koji bi mogli ugroziti poštivanje profesionalne tajne.

Iznimka se čini kada se pacijent slaže sa navodima.

Član 14.

Magistar farmacije sarađuje sa drugim zdravstvenim radnicima prilikom izbora sigurne i odgovarajuće upotrebe lijekova.
Magistar farmacije mora sudjelovati u zdravstvenom prosvjećivanju građana.

Član 15.
Magistar farmacije podupire sve aktivnosti i mjere za sprečavanje bolesti i poboljšanja snabdijevanja lijekovima koje izvode ili preporučuju njegova profesionalna udruženja.
Magistri farmacije pomažu odgovarajućim upravnim organima u provođenju zadataka iz oblasti zaštite zdravlja.

Član 16.

Magistar farmacije sarađuje sa organizacijama čiji je cilj unapređenje farmaceutske struke. Svojim radom i sredstvima dobrovoljno doprinosi radu i razvoju tih organizacija.

2. Odnos do pacijenta
Član 17.

Magistar farmacije smatrat će dobrobit bolesnika svojom prvom i temeljom brigom.

Magistar farmacije će svoj posao obavljati stručno i besprijekorno ne iskorištavajući bolesnika ni tjelesno, ni emotivno, ni materijalno.

Član 18.

 U izvršavanju svojih obaveza, magistar farmacije obavezuje se:

· Da će se svima, kojima je potrebna njegova pomoć, posvetiti sa jednakim osjećajem dužnosti;
· Da će pacijentima koji se sami liječe pružiti stručnu pomoć i savjete u granicama svoje osposobljenosti i pravovremeno ih uputiti ljekaru po savjet, ako smatra to za potrebno;

· Da će preporučivati samo one načine liječenja, lijekove i druge proizvode čiju primjenu može etički i stručno odbraniti;

· Da će uskratiti lijekove ili izdavanje medicinskih sredstava kada opravdano smatra da će ih osoba primijeniti na način koji je štetan po zdravlje.

Član 19.

Magistar farmacije dužan je oprezno odgovarati na pitanja bolesnika ili treće osobe  bolesti ili značaju propisanih lijekova.

Magistar farmacije mora izbjegavati postavljanje dijagnoze ili prognoziranja toka bolesti u čijem liječenju sudjeluje. Naročito treba izbjegavati komentare o rezultatima medicinskih nalaza pred bolesnikom ili trećim osobama.

Član 20.

Magistar farmacije mora steći i sačuvati povjerenje bolesnika.

3. Odnos do saradnika

Član 21.

Odnos prema saradnicima mora biti pravedan i koelgijalan.

Magistar farmacije ima pravo da od svojih saradnika traži ponašanje primjereno struci.

Član 22.

Magistar farmacije – mentor mora pripravniku ili đaku – studentu na praksi omogućiti sticanje praktičnog znanja.

Dužan mu je prenijeti poštovanje i ljubav prema pozivu i svojim ponašanjem pružiti mu primjer.

Član 23.

Magistri farmacije dužni su, pri vršenju svoga poziva, međusobno si pomagati i podupirati.

Magistar farmacije mora izbjegavati govor i djela koja bi mogla kolegi strukovno, moralno ili materijalno naškoditi.

U slučaju profesionalanog nesporazuma, učesnici istog dužni su ga riještiti sporazumno.

Ukoliko se ne može postići sporazumno rješenje, o tome se obaviještava Arbitraža Komore.

Član 24.

Magistar farmacije treba graditi sadržajne odnose među suradnicima te drugim zdravstvenim radnicima. Pri tome je potrebito da stvara klimu poštovanja i povjerenja. 

Sticanje i širenje ugleda samoisticanjem nečasno je.

Član 25.

Magistar farmacije smatrat će Komoru magistara farmacije TK, svojom stručnom maticom, čuvajući i promičući joj ugled  u struci i u široj javnosti.

4. Vrednovanje rada magistara farmacije

Član 26.

Magistar farmacije ima pravo i dužnost da preko svojih strukovnih i drugih organizacija nastoji postići (utvrditi) odgovarajuće vrednovanje svoga rada.

Za izvršene usluge smiju uzeti samo poštenu naknadu.

(Magistar farmacije dužan je da se osigura za slučaj odštetnih zahtjeva u granicama svoje poslovne aktivnosti).

     5.  Biomedicinska istraživanja

Član 27.

Magistar farmacije koji učestvuje u naučnom istraživanju poštovaće propise Helsinške deklaracije i njenih revizija.
Dužnost je magistra farmacije koji učestvuje u biomedicinskim istraživanjima štiti život, zdravlje, privatnost i dostojanstvo ispitanika.
U određenim istraživanjima mora da se procijeni moguća šteta za prirodnu sredinu, a tamo gdje su uključene pokusne životinje mora da se primjeni načelo najmanje patnje.

Član 28.

Magistar farmacije koji učestvuje u biomedicinskom istraživanju mora da bude stručno obrazovan i osposobljen.
Magistar farmacije mora permanentno da surađuje sa ljekarom, sa kojim predstavlja tim za biomedicinsko istraživanje.
Član 29.

Magistar farmacije ne smije usvojiti, primijeniti i širiti znanstveno neprovjereni postupak liječenja ili lijek i pobuđivati lažnu nadu kod bolesnika i njegovih bližnjih.

Magistar farmacije može upotrijebiti placebo samo onda kada osoba - ispitanik prema najbolje dostupnim spoznajama može imati od njega koristi, a svaki je štetni učinak sigurno isključen.

Član 30.

Magistar farmacije će o postignutim rezultatima istraživanja obavijestiti stručne krugove prema načelima stručnog izvješćivanja. Širu javnost obavijestiti će nakon što je o rezultatima stvoreno stručno mišljenje.

      6.  Planiranje obitelji

Član 31.

Magistar farmacije će u planiranju obitelji promicati u prvom redu odgojne i prirodne metode. Njegova je dužnost da metode, koje su u skladu s medicinskim spoznajama i moralnim vrijednostima, objasni te upozori na štetnosti pojedinih sredstava, odnosno postupaka.

7. Zabrana (nekih) dogovora ili sporazuma

Član 32.

Svi dogovori ili radnje koje obuhvataju špekulaciju na račun bolesnika, odnosno njegova liječenja u suprotnosti su sa profesionalnom etikom.

Zabranjen je bilo kakav nelojalan dogovor između magistra farmacije i doktora, medicinskog osoblja i svih drugih osoba.

Nelojalan dogovor je dogovor između dvije ili više osoba na štetu bolesnika ili treće osobe.

8. Oglašavanje (reklamiranje)

Član 33.

Oglašavanje proizvoda i usluga mora biti u skladu sa Zakonom o lijekovima i medicinskim  sredstvima («Službene novine BIH», broj: 58/08) i odredbama ovog Kodeksa.

Svi oblici oglašavanja koje koristi (primjenjuje) apoteka moraju se strogo pridržavati slijedećih načela:

1. Njihov moto mora biti zdravlje građana;
2. Moraju uvažavati socijalnu zadaću apoteke;

3. Moraju uvažavati naučnu i profesionalnu naobrazbu magistara farmacije;

4. Moraju uvažavati načelo kolegijalnosti u akademskom pozivu;

5. Moraju uzimati u obzir prava i dužnosti apoteke kao javne službe u interesu organiziranog zdravstvenog snabdijevanja.

a.) Zabranjeno oglašavanje 

Član 34.

U suprotnosti sa čašću i ugledom farmaceutske struke su:

1. Svi načini oglašavanja koji su tržišno napadni i suprotni etičkim normama;

2. Svi načini oglašavanja koji po sadržaju i obliku:

· Nisu u skladu sa istinom, iskrivljuju je, zavode ili sadrže pretjerane tvrdnje;

· Koriste praznovjernost i lakovjernost javnosti;

· Mogu nelojalno utjecati na promet i na štetu drugih apoteka;

· Sadrže svima zajedničke profesionalne obaveze i zadaće čiji način i oblik izvođenja pripisuju kao posebne zasluge samo za one apoteke koje realiziraju tu reklamu;

· Sadrže ponudu posebnih besplatnih dodatnih usluga.

b.) Dozvoljeno oglašavanje

Član 35.

Oglašavanje je dozvoljeno:

· U okviru zajedničkog strukovnog oglašavanja koje preporučuje ili organizira Komora;

· Unutar apoteke i na fasadi zgrade ako je u skladu sa drugim odredbama;

· Unutar apoteke;

· Ploča ili pano kao upozorenje na javnom mjestu koje označava najbližu apoteku i sadrži samo tekst i adresu apoteke;

· Kao jednokratna akcija prilikom otvaranja, ponovnog otvaranja, nakon renoviranja ili proširenja, kao i uz poslovne godišnjice apoteke, u jednostavnom obliku upozorenja na događaj, a sadrži samo tekst i adresu apoteke;

· Kao oglas u publikacijama (iznimke su plakati) sa tekstom i nazivom apoteke.
· Dodatni tekst može obuhvatiti samo upozorenje o asortimanu proizvoda koji se, osim lijekova, prodaju u apoteci.

Član 36.

U oglašavanje se ne ubrajaju obavijesti o radnom vremenu apoteke, o dežurstvu i pripravnosti, te objavljivanje promjene naslova i telefonskog broja.

IV – PRELAZNE I ZAVRŠNE ODREDBE

Član 37.

Kodeks farmaceutske deontologije i odredbe Kodeksa međunarodnih organizacija kojima pristupi Komora, obavezuju sve magistre farmacije zaposlene u apotekarskoj (farmaceutskoj) djelatnosti.
Magistar farmacije, član Komore ima pravo i dužnost o svakom kršenju odredbi Kodeksa obavijestiti Komisiju za etička pitanja Komore, koja prati primjenu Kodeksa.

Član 38.

Komora mora poduzimati mjere protiv kršioca odredbi ovog Kodeksa.

Povreda Kodeksa i njihove sankcije utvrdiće se Pravilnikom o disciplinskoj odgovornosti članova Komore magistara farmacije Tuzlanskog kantona.
Ako se sazna da je magistar farmacije izvršio krivično djelo, te ga je osudio redovni sud, Komisija za etička pitanja će da procijeni potrebu pokretanja postupka pred Sudom časti.
Komisija za etička pitanja će protiv svakog magistra farmacije koji povrijedi odredbe Kodeksa pokrenuti disciplinski postupak pred Sudom časti Komore.
Član 39.

Magistar farmacije dužan je odbiti izvršenje svake stručne radnje koja je u suprotnosti s načelima iznesenim u Kodeksu. Komora je dužna u tome pomoći magistru farmacije svojim ugledom i pravnim sredstvima, ako se za to ukaže potreba.

Član 40.

Magistri farmacije koji su do stupanja na snagu ovog Kodeksa položili državni ispit daju izjavu, u skladu s članom 3. ovog Kodeksa, kod upisa u Registar članova Komore, a najkasnije prilikom prijema prvog odobrenja za samostalni rad, koje izdaje ova Komora.

Član 41.

Kodeks farmaceutske etike i deontologije stupa na snagu danom usvajanja na Skupštini Komore magistara farmacije TK i objavljuje se na web stranici Komore magistara farmacije Tuzlanskog kantona.
Član 42.

Stupanjem na snagu ovog Kodeksa prestaje da važi Kodeks farmaceutske etike i deontologije broj: 01-124/14 od 03.04.2014. godine.


Broj: 01-354/19




    
     
         

Tuzla, 02.04.2019. godine

PREDSJEDAVAJUĆA


SKUPŠTINE KOMORE MAGISTARA


FARMACIJE TK


      Violeta Hernla, mr.ph.


           Aida Smajić, mr.ph.

